
1. Իրավական ակտի անհրաժեշտությունը և նպատակը
Գործող որոշման մեջ փոփոխություններ և լրացումներ կատարելը պայմանավորված է Ֆինանսատնտեսական նախարարական կոմիտեի 2025 թվականի հուլիսի 4-ի արձանագրության 3-րդ կետի հանձնարարականի համաձայն՝ պետական սեփականություն հանդիսացող գույքը աճուրդներով և/կամ մրցույթներով օտարելու ժամանակ գույքի մեկնարկային գինը տվյալ գույքի շուկայական գնահատված արժեքի որոշակի տոկոսի չափով սահմանելու, ինչպես նաև գործող որոշմամբ սահմանված կարգի հավելված N 3-ի 29-րդ կետում ամրագրված նորմերը Սահմանադրական դատարանի 2025 թվականի հուլիսի 1-ի թիվ 1790 որոշմանը համապատասխանեցնելու անհրաժեշտությամբ:
1.1.Կարգավորման հարաբերությունների ներկա վիճակը և առկա խնդիրները
Գործող որոշման մեջ տարանջատված չեն շարժական և անշարժ գույքերի վաճառքի կազմակերպման, մեկնարկային գնի որոշման և դրանք չվաճառվելու դեպքում համապատասխան տոկոսային հարաբերակցությամբ իջեցնելու հետ կապված իրավահարաբերությունները, որը սույն նախագծով կարգավորվել է, այն է՝ կարգավորվել է, թե շարժական գույքը քանի տոկոսով է վաճառքի դրվում, ինչպես նաև՝ անշարժ գույքը քանի տոկոսով է մեկնարկային վաճառքի դրվում, իսկ չվաճառվելու դեպքում հետագա աճուրդներին և/կամ մրցույթների ժամանակ կոնկրետ քանի տոկոսով է նվազում վաճառքի հանված գույքի արժեքը: 
[bookmark: _GoBack]Գործող որոշմամբ նախատեսված է բացառություն կառուցապատված հողամասերի օպտիմալացման արդյունքում առանձնացված՝ չկառուցապատված հողամասերի, ինչպես նաև պետական կամ ենթակա պետական մարմիններին հանձնված (ամրացված), պետական գույքի կառավարման լիազոր մարմնին օտարման առաջարկվող պետական չկառուցապատած հողամասերի (այսուհետ` չկառուցապատած հողամասեր) վաճառքի դեպքում վաճառքի գնի սահմանման մասով, համաձայն որի չկառուցապատված հողամասերի վաճառքի գնի սահմանման հիմքում դրվում է տվյալ պահին գործող շուկայական արժեքին մոտարկված կադաստրային արժեքը: Համաձայն ներկայացված նախագծի՝ չկառուցապատված հողամասերի վաճառքի գինը նույնպես որոշվելու է  շուկայական գնահատմամբ։
Գործող որոշմամբ սահմանված կարգի հավելված N 3-ի 29-րդ կետում ամրագրված նորմերը, որոնք Սահմանադրական դատարանի 2025 թվականի հուլիսի 1-ի թիվ 1790 որոշմամբ ճանաչվել են Սահմանադրության 59 և 75-րդ հոդվածներին հակասող, սույն նախագծով համապատասխանեցվել են Սահմանադրական դատարանի նշված որոշման պահանջներին՝ հաշվի առնելով Սահմանադրական դատարանի նույն որոշմամբ ամրագրված իրավական դիրքորոշումները:
Գործող որոշման մեջ փոփոխություններ և լրացումներ կատարելու անհրաժեշտությամբ պայմանավորված՝ ուսումնասիրվել է նաև պետական գույքի վաճառքի մեկնարկային գնի սահմանման, ինչպես նաև չպահանջված պետական գույքի վաճառքի մեկնարկային գնի իջեցման հետ կապված միջազգային փորձը, մասնավորապես՝ ԱՄՆ-ի, Գերմանիայի, ՌԴ-ի, Հունաստանի և Չինաստանի փորձը, որոնցում դրանք ունեն նմանություններ և յուրաքանչյուր երկրի առանձնահատկություններին համապատասխան տարբերություններ: Նախագիծը նախապատրաստելիս հաշվի է առնվել նաև այդ երկրների փորձը։ Մասնավորապես․
 ՌԴ-ում գործող կարգավորումների համաձայն՝ եթե պետական կամ քաղաքային սեփականություն հանդիսացող գույքի վաճառքի աճուրդը համարվում է չկայացած, ապա կիրառվում են գնի իջեցման հետևյալ կանոնները՝ եթե աճուրդը համարվում է չկայացած, ապա անցկացվում են երկրորդ և հետագա աճուրդներ, որի ժամանակ գույքի արժեքի մեկնարկային գինը կարող է սահմանվել 10%-ով ավելի ցածր նախորդ աճուրդի մեկնարկային գնից։ Գործող իրավական ակտով գույքը չվաճառվելու դեպքում նախատեսվում է մեկնարկային (վաճառքի նվազագույն) գնի մինչև 20 %-ի չափով իջեցում։
Հունաստանի օրենսդրությունը ևս թույլ է տալիս պետական գույքն օտարման ներկայացնել շուկայական արժեքից ցածր գներով։ Հունաստանի օրենսդրությամբ գնիջեցումների չափերը, կախված ոլորտներից, տարբեր են։ Պետական ոչ բնակելի տարածքների օտարման ժամանակ, եթե գույքը չի օգտագործվում արդյունավետ, կամ պահանջում է ներդրումներ, վերանորոգում, կամ ունի տնտեսական, սոցիալական նշանակություն կամ վաճառքը նպաստում է ներդրումային ծրագրի իրականացմանը՝ գույքը կարող է օտարվել շուկայականից ցածր արժեքով։ Մասնավորապես եթե աճուրդը համարվում է չկայացած, ապա երկրորդ աճուրդի ժամանակ գույքի արժեքի մեկնարկային գինը կարող է սահմանվել 20%-ով ավելի ցածր նախորդ աճուրդի մեկնարկային գնից, հաջորդ աճուրդի ժամանակ՝ գույքի արժեքի մեկնարկային գնի մինչև 30%-ով չափով։ 2011-2023 թթ․ ընթացքում Հունաստանը վաճառել է շուրջ 50 մլրդ եվրո արժողությամբ պետական գույք, որի մի մասը՝ գնիջեցմամբ, որի արդյունքում գումարների զգալի մասն ուղղվել է պարտքերի վճարմանը և բյուջեի կայունացմանը։
ԱՄՆ-ում յուրաքանչյուր նահանգ ունի իր տեղական կարգավորումները, առկա են տարբերություններ, սակայն բոլորն ունեն նման տրամաբանություն. չվաճառվելու դեպքում նվազեցում հնարավոր է, բայց միայն որոշակի սահմաններում։ Օրինակ՝ Կալիֆորնիայում՝ եթե գույքը չի վաճառվում առաջին աճուրդում, ապա գինը կարող է իջեցվել մինչև 10-20% և հայտարարվել նոր աճուրդ, իսկ երկրորդ անհաջող փորձից հետո վաճառքը կարող է իրականացվել ոչ պակաս, քան գնահատված աժեքի 60%-ը։ Տեխասում՝ եթե առաջին աճուրդում չեն ներկայացվում ընդունելի հայտեր,
գույքը կարող է նորից վաճառքի դրվել՝ ցածր մեկնարկային գներով,
բայց ոչ պակաս, քան գնահատված շուկայական արժեքի 70 %-ը։ Նյու Յորքում՝   քաղաքային մարմինը կարող է որոշում ընդունել նվազագույն գինը մինչև գնահատված արժեքի 80 %-ը իջեցնելու վերաբերյալ, եթե նախորդ աճուրդը ձախողվել է, իսկ ավելի մեծ իջեցում կարող է նախատեսվել միայն քաղաքապետի կամ խորհրդի հատուկ որոշմամբ։
Չինաստանում պետական կամ համայնքային ոչ բնակելի անշարժ գույքի աճուրդային վաճառքը խիստ կարգավորվում է պետական մակարդակով, քանի որ գրեթե ամբողջ հողը և շենք, շինությունների զգալի մասը պետական կամ կոլեկտիվ սեփականություն են։ Պրակտիկայում՝ առաջին աճուրդում գույքը չվաճառվելու դեպքում կարող է նախատեսվել մինչև 10% իջեցում, երկրորդ անգամ էլ չվաճառվելու դեպքում՝ մինչև 20%-30%։
 Հաշվի առնելով, որ գործող որոշման համաձայն 2025 թվականին անշարժ գույքի վաճառքի նպատակով Կոմիտեի կողմից հայտարարվել են թվով 23 աճուրդներ և 1 մրցույթ, որոնց վաճառքի մեկնարկային գինը սահմանված է եղել գնահատված արժեքի 100% չափով, չեն կայացել՝ հայտեր չլինելու հիմքով, ինչի արդյունքում էլ գույքի վաճառքի նպատակով հայտարարվել են շարունակական աճուրդներ և մրցույթներ, ինչպես նաև այն, որ պետական գույքի շուկայական արժեքի գնահատման գործընթացն իրականացվում է պատվիրակված կազմակերպությունների կողմից և գույքը սահմանված ժամկետներում չվաճառվելու դեպքում անհրաժեշտություն է առաջանում իրականացնել նոր գնահատումներ՝ ներկայացվող փոփոխությամբ առաջարկվում է շարժական գույքն աճուրդով (կամ մրցույթով) վաճառքի ներկայացնելու ժամանակ` չվաճառվելու դեպքում հաջորդ և հերթական աճուրդի (աճուրդների) կամ մրցույթի (մրցույթների) կազմակերպման ժամանակ մեկնարկային (վաճառքի նվազագույն) գինն իջեցնել մեկնարկային (վաճառքի նվազագույն) գնի 15 % չափով, իսկ անշարժ գույքի դեպքում՝ երկրորդ աճուրդի (կամ մրցույթի) ժամանակ մեկնարկային (վաճառքի նվազագույն) գինը սահմանել գնահատված արժեքի 85 % չափով, չվաճառվելու դեպքում՝ երրորդ և հերթական աճուրդի (աճուրդների) կամ մրցույթի (մրցույթների) ժամանակ մեկնարկային (վաճառքի նվազագույն) գինը սահմանել գնահատված արժեքի 70 % չափով։
Հաշվի առնելով, որ գործող իրավական ակտում կատարվող փոփոխությունների և լրացումների արդյունքում սահմանվում են գույքը չվաճառվելու յուրաքանչյուր դեպքի համար մեկնարկային (վաճառքի նվազագույն) գնի իջեցման նոր սահմանաչափեր, առաջարկվում է նաև ուժը կորցրած ճանաչել Որոշման թիվ 1 հավելվածի 20-րդ կետը։
Միաժամանակ գործող որոշմամբ սահմանված վաճառքի իրավական ակտում ներառվող դրույթները սահմանվել են որպես վաճառքի պայմաններ, որպեսզի անհատական ակտերով այսուհետ չսահմանվեն այն դրույթները, որոնք արդեն իսկ սահմանված են Որոշմամբ։
Գործող որոշմամբ նաև սահմանված է, որ պետական գույքի աճուրդն իրականացվում է էլեկտրոնային համակարգի միջոցով՝ բացառությամբ երկու աշխատանքային օրվա ընթացքում աճուրդի անցկացման համակարգի տեխնիկական անսարքության (ձախողման) վերացման անհնարինության դեպքերի: Սակայն հիմք ընդունելով ՀՀ կառավարության 06․11․2025թ․ նիստում Վարչապետի կողմից ՏԿԵՆ-ին տրված հանձնարարականը՝ պետության և համայնքային սեփականությունը հանդիսացող հողամասերի վաճառքը բացառապես էլեկտրոնային աճուրդով իրականացնելու վերաբերյալ, ներկայացված նախագծով սահմանվել է, որ պետական սեփականություն հանդիսացող գույքի աճուրդով վաճառքն իրականացվելու է բացառապես էլեկտրոնային համակարգի միջոցով՝ ՀՀ կառավարության 2023 թվականի սեպտեմբերի 28-ի N 1667-Ն որոշման համաձայն։ 
2. Իրավական ակտի կիրարկման դեպքում ակնկալվող արդյունքը
Գործող իրավական ակտում կատարվող փոփոխությունների և լրացումների արդյուքնում իրավական ակտի մեջ կտարանջատվեն շարժական և անշարժ գույքի վաճառքի հետ կապված ընթացակարգերը, մասնավորապես՝ մեկնարկային գնի որոշման և չվաճառվելու դեպքում համապատասխան տոկոսային հարաբերակցությամբ իջեցնելու հետ կապված իրավահարաբերությունները, ինչը կնպաստի պետական գույքի վաճառքն առավել արդյունավետ կազմակերպելու համար, իսկ մրցույթի և աճուրդի համար հրապարակային ծանուցման և անցկացման միջև ընկած ավելի երկար  ժամկետներ սահմանելը կնպաստի ավելի շատ մասնակիցներ ներգրավելուն և մրցունակությունն ապահովելուն։ Ինչպես նաև իրավական ակտում կատարվող փոփոխությունների և լրացումների արդյունքում դրանում ամրագրված նորմերը կհամապատասխանեցվեն Սահմանադրական դատարանի 2025 թվականի հուլիսի 1-ի թիվ 1790 որոշման պահանջներին: Նախագծի ընդունմամբ գույքի վաճառքի դեպքում իրավական ակտերը լրացուցիչ չեն ծանրաբեռնվի։
Միաժամանակ, եթե գույքը չվաճառվի գնահատված արժեքով, ապա մեկնարկային գնի իջեցումը կնպաստի դրա շուկայական պահանջարկի աճին և, հետևաբար, վաճառքի իրականացման հավանականության բարձրացմանը։ Այս մոտեցման կիրառումը թույլ կտա խուսափել պատվիրակված կազմակերպությունների միջոցով նոր գնահատման պատվիրելու անհրաժեշտությունից, ինչի արդյունքում կխնայվեն ֆինանսական միջոցներ, կնվազի լրացուցիչ վարչարարությունը և կկրճատվի գործընթացի իրականացման ժամկետը։
Բացի այդ, գույքի վաճառքի ժամկետի չհետաձգումը կնպաստի դրա ֆիզիկական պահպանմանը և շուկայական արժեքի չնվազմանը, քանի որ երկարաժամկետ չօգտագործման կամ պահեստավորման հետևանքով կարող են առաջանալ գույքի մաշվածություն և արժեզրկում։
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի կողմից:
4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
[bookmark: _Hlk149574604]«Հայաստանի Հանրապետության կառավարության 2021 թվականի ապրիլի 15-ի N 587-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանքի լրացման անհրաժեշտությունը բացակայում է, քանի որ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:
5. Կապը ռազմավարական փաստաթղթերի հետ Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության որոշման նախագիծը բխում է ՀՀ կառավարության հնգամյա ծրագրի 6.7 «Պետական գույքի արդյունավետ կառավարում» բաժնում ամրագրված կառավարության ստանձնած և «Պետական գույքի կառավարման ոլորտի բարեփոխումների ռազմավարությունը և դրանից բխող գործողությունների ծրագիրը հաստատելու մասին» ՀՀ կառավարության 2022 թվականի հուլիսի 14-ի N 1063-Լ որոշման հանձնառություններից։ 



